
Louise Weiss twieldet f’Arras (f’Pas-de-Calais, Franza) fil-25 ta’ 
Jannar tal-1893, il-kbira fost sitt ulied ta’ familja tal-borgiża għolja 
bi sfond imħallat Protestant-Lhudi. Missierha, Paul-Louis Weiss, kien 
inġinier tal-minjieri u ommha Jeanne, dixxendenti prominenti 
u influwenti tal-familja Javal li kienet ġejja mill-Alsace.

Jeanne appoġġjat ix-xewqa ta’ bintha li tikseb edukazzjoni 
u Louise eċċellat fl-istudji tagħha. Fl-1914 kisbet b’suċċess 
l-agrégation — l-eżami meħud minn dawk li jixtiequ jissieħbu 
fis-servizz ċivili. Kisbet lawrji fil-letteratura kemm mill-Università 
ta’ Pariġi kif ukoll minn dik ta’ Oxford qabel ma l-Ewwel Gwerra 
Dinjija bdiet tiddomina l-ħsibijiet tagħha.

Ħerqana li tikkontribwixxi għall-isforz tal-gwerra, Weiss irritornat 
Franza biex twaqqaf sptar militari żgħir fil-Bretanja għas-suldati 
Franċiżi midruba u biex tistabbilixxi dar għar-refuġjati. Hekk kif 
il-kunflitt intemm, Louise marret l-Iżvizzera biex iddur b’ex-priġunieri 
tal-gwerra Franċiżi u kitbet rapport dwar it-trattament tagħhom fil-
kampijiet ta’ ħabs Ġermaniżi fil-gazzetta Le Radical taħt 
il-psewdonimu Louis Lefranc.

Weiss kienet tqis il-ġurnaliżmu bħala mezz biex “tagħmel gwerra 
kontra l-gwerra” u peress li f’dak iż-żmien in-nisa kienu esklużi 
mill-politika fi Franza, użat kitbietha bħala mod kif tleħħen 
l-opinjonijiet tagħha u tippromwovi l-kawżi għeżież għaliha, bħall-
paċi u l-ugwaljanza. F’Jannar tal-1918, waqqfet, flimkien mal-
ġurnalist u pubblikatur Hyacinthe Philouze, il-ġurnal ta’ kull 
ġimgħa L’Europe Nouvelle. Ftit wara dan sar ġurnal importanti 
u rispettat dwar affarijiet internazzjonali. Fl-1919, saret ukoll 
korrispondent għall-gazzetta Pariġina ta’ kuljum, Le Petit Parisien.

Filwaqt li kompliet tiddefendi bil-qawwi l-paċi, it-tendenzi 
paċifistiċi tagħha bdew jeżitaw hekk kif Hitler ħa l-poter fil-
Ġermanja fit-tletinijiet. Il-politika ta’ pplakar segwita mil-Lega 
tan-Nazzjonijiet ippreokkupat lil Weiss, li bdiet tappoġġja l-użu 
tal-forza biex tkun iggarantita l-paċi u bħala riżultat, ċediet ir-rwol 
tagħha ma’ L’Europe Nouvelle fl-1934. L-enfasi tagħha daret 
lejn id-drittijiet tan-nisa u b’mod speċjali l-vot tan-nisa, li hi kienet 
temmen li jista’ jgħin biex tinbidel it-triq kontra l-gwerra. Ħolqot 
organizzazzjoni ġdida, La Femme Nouvelle, li kienet iddedikata 
biex tiżgura l-vot tan-nisa.

Il-ġurnalista u politika Louise Weiss kienet leħen influwenti fl-affarijiet Franċiżi 
u internazzjonali mill-1920 sa mewtha fl-1983. L-esperjenzi tagħha ta’ ħidma fi 
sptarijiet tal-gwerra matul l-Ewwel Gwerra Dinjija affettwawha b’mod profond. 
Iddedikat ħajjitha għall-kisba tal-paċi, l-ewwel permezz ta’ xogħolha f’diversi gazzetti 
u mbagħad fid-dedikazzjoni tagħha għall-kawża tas-suffraġju femminili; twemminha 
kien li jekk in-nisa jingħataw il-vot dan jgħin biex tiġi evitata t-theddida imminenti 
tat-Tieni Gwerra Dinjija. Matul dik il-gwerra, għenet biex issalva eluf ta’ tfal Lhud 
min-Nazisti u ngħaqdet mar-reżistenza Franċiża. Wara l-gwerra, mexxiet l-idea tal-
Ewropa bħala kontropunt fir-rigward tas-superpotenzi matul il-Gwerra Bierda. 

Kienet eletta fil-Parlament Ewropew fl-1979 fl-età ta’ 86 sena, u għamlet 
id-diskors inawgurali fis-sessjoni tal-ftuħ tiegħu. Wara mewtha, il-Parlament 
Ewropew semma l-bini ewlieni tiegħu fi Strasburgu għaliha b’rikonoxximent għall-
appoġġ tul ħajjitha tal-valuri Ewropej.

Louise Weiss: Promotriċi tul ħajjitha 
kollha tal-valuri Ewropej u tad-drittijiet 
tan-nisa (1893-1983)

Hekk kif il-gwerra mal-Ġermanja saret inevitabbli, Weiss – bħala 
waħda mill-ftit ġurnalisti li taw attenzjoni sinifikanti għall-
persekuzzjoni Nazista tad-dissidenti politiċi u l-Lhud – użat 
l-influwenza tagħha biex tikkonvinċi l-Ministru tal-Affarijiet 
Barranin Franċiż Georges Bonnet biex jinħoloq kumitat ta’ refuġjati 
sponsorjat mill-gvern f’Diċembru tal-1938 biex jgħin lil-Lhud 
jaħarbu min-Nazisti. Għenet ukoll biex jiġu żgurati l-viżi Franċiżi 
għal elf tifel u tifla refuġjati Lhud mill-Ġermanja u l-Awstrija wara 
l-pogrom tal-“Kristallnacht”, u akkwistat permess garantit għal 
diversi mijiet ta’ refuġjati maqbudin fuq il-bastimenti transatlantiċi 
Saint-Louis u Flandre biex jissetiljaw temporanjament fi Franza 
wara li kienu rifjutati milli jidħlu fl-Istati Uniti.

Meta Franza waqgħet taħt l-okkupazzjoni Nazista fl-1940, 
il-ħajja għal Weiss u l-familja tagħha saret dejjem aktar diffiċli 
u perikoluża. Meta fl-1943 ħuha evita bil-ħniena li jiġi arrestat 
dwar suspett li kien qed jagħti għajnuna lir-reżistenza, Louise 
staħbiet u ssieħbet mal-kawża tar-reżistenza, hi u teditja 
l-gazzetta klandestina, La Nouvelle République.

Wara l-gwerra, Weiss għamlet perjodu ta’ vvjaġġar estensiv madwar 
id-dinja, li dam għal kważi għaxar snin, li matulu kitbet ħafna artikli 
għal rivisti prominenti Franċiżi u gazzetti dwar ir-rwol ewlieni li 
l-Punent, u l-Ewropa b’mod partikulari, jistgħu jieħdu biex 
jippromwovu l-valuri demokratiċi madwar id-dinja. Kien dan 
it-twemmin li wassal għall-promozzjoni tal-Ewropa bħala kontropunt 
għall-Istati Uniti u l-Unjoni Sovjetika matul il-Gwerra Bierda. 

Fl-1971, stabbiliet il-Fondation Louise Weiss biex tagħti premju 
annwali lill-persuna jew lill-istituzzjoni li kkontribwit l-aktar għall-
avvanz tax-“xjenza tal-paċi”. Fost ir-rebbieħa ta’ dan il-premju 
hemm Vaclav Havel, Helmut Schmidt u Simone Veil.

Bl-enfasi tagħha issa fuq l-Ewropa, Weiss kienet eletta b’suċċess 
għall-elezzjoni tal-Parlament Ewropew fl-1979, u għamlet 
id-diskors inawgurali waqt l-ewwel sessjoni tal-Parlament fl-età 
ta’ 86 sena. Fid-diskors tagħha talbet lill-Ewropej kollha biex 
jingħaqdu abbażi ta’ kultura komuni u mhux biss abbażi ta’ 
interessi ekonomiċi kondiviżi.

Louise Weiss baqgħet membru tal-Parlament Ewropew u l-ixjaħ 
membru tiegħu sakemm mietet fl-1983 fl-età ta’ 90 sena. Wara 
mewtha, il-Parlament Ewropew semma l-bini ewlieni tiegħu fi 
Strasburgu għaliha b’rikonoxximent għall-appoġġ tul ħajjitha tal-
valuri Ewropej.

Louise Weiss titkellem mal-kollega MEP Pierre Pflimlin fi Strasburgu fl-1981.

http://www.louise-weiss.org/

